
కేయూరబాహుచరితము








     గంబ మదిసొచ్చి జంత్రంబుఁ గదియఁ దిగిచి, యబ్జవదన యదృశ్యమై నట్లు వోయె.23

క. అప్పుడు నరపతి యిప్పటి, యప్పడతుక యెందువోయె నాశ్చర్యం బీ

     చొప్పు కలయొ నిజమొ యనుచు, లెప్పంబయ్యెను మదను శిలీముఖములకున్.
24

వ. అంత.
25

సీ. లెక్కింపఁ జులుక నై చుక్క లాకసమునఁ బ్రాఁత ముత్తియములపగిది నుండ

     నొదవెడు కెంజాయ నుదయాచలముమీఁద మాణిక్యవేదితో మచ్చరింప

     నాకాశనదిక్రేవ నమృతభానుఁడు మేని మించుఁ గోల్పడి ముదియంచఁ బోలఁ

     జలిగాలి సోఁకునఁ దెలిసి కొండొకవడి కవలెల్ల జక్కవ కవలఁ బెరయ

గీ. వెలరువాఱుచు గృహదీపవితతి యొప్ప

     విరులపై నళులు గోరంటవిరుల దొరయ

     నటనములు కుముదముల నవ్వ నలుదెసలను

     జాలఁ బెరయంగఁ బ్రత్యూషవేళ యయ్యె.
26

చ. జలజవనంబుకూర్మిచెలి జక్కవదోలముదంబు నిక్కు చు

     క్కల పయిదాడికాఁడు త్రిజగంబులమ్రొక్కులయిక్క వేదము

     ల్మొలచినపాఁదు యోగులకు మోక్షమువాకిలి ప్రాణికోటికి

     న్వెలుఁగన నొప్పునవ్వెలుఁగు వేగమ తూర్పునఁ దోఁచె నత్తఱిన్.
27

వ. త్వరితకృతప్రాతరుచితవర్తనుండై యేకతంబ యుండి.


క. భయభక్తిసమేతంబుగ, జయశబ్దము మున్నుఁగాఁగఁ జనుదెంచినయా

     ప్రియసఖుఁ డగుచారాయణు, నయనములారంగఁ జూచి నరపతి పలికెన్.
28

క. ఈరేయి వేగుఁబోకటఁ, జారాయణ యేమి చెప్ప జను లెన్నడు నె

     వ్వారును నెచ్చటఁ గానఁగ, నేరని చోద్యంబు గంటి నిక్కము వినుమా.
29

సీ. చైతన్య మొందిన చక్కనిచిత్రంబు చిఱునవ్వు మరగిన చిగురుబొమ్మ

     నడుపాడ నేర్చిన నవకంపు నునుదీఁగ మురిపెంబుఁ బూనిన విరులయెత్తు

     పంక వాయఁగఁ బెట్టి వచ్చిన క్రొన్నెల పలు కభ్యసించిన పసిఁడిప్రతిమ

     నిలుకడ వడసిన తొలుకారు మెఱుఁ గర్థిఁ గైసేసి తోఁచిన కామునలుఁగు

గీ. నాఁగ నభిరామ మగు నెలనాఁగ యొకతె, మానవాంగనాసదృశంబు గాని రూపు

     మహిమ గలయది నాసుప్తిమందిరమున, కేకతమ వచ్చి యుండఁగ నేను గంటి.
30

క. తరుణప్రవాళరుచిరా, ధర నవమాణిక్యపాదతల వజ్రలస

     చ్చరణనఖనీలకచ య, ప్పురంధ్రి కడునొప్పు రత్నపుత్రికవోలెన్.
31

		 ఈ పేజీలో చివరి మార్పు 13 అక్టోబరు 2021న 05:11కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

